
Zîwer Îlhan

“Sala 1977 an de li Nisêbînê hatîye dinyayê.
Li zanîngeha Gazî, beşa Wêje û Zimanê Tirkî qedandiye.
Niha li Nisêbînê mamostetiyê dike.
Heman demê li zanîngeha Artûklûyê di beşa
Çand  û Zimanê Kurdî de perwerdeya lisansa bilind
dike. 
Xebatên ferhengan dike , bi Kurdî û bi Tirkî şanoya 
dinivîse.” 
Ev duyem berhema nivîskare ku hatiye weşandin.
Berhema nivîskar ya pêşî Rîsala  Nixumandinê yê.

Li  Erdîşê erd û gîha şewitî
Kes lê nebû xwedî
Beriya qorîna du saetan 
Gola Wanê sekinî
Pêl êdî li qiraxê nediketin
Mîro ji hêlînê derketin
Bû hewt hewta kuçikan
 Hiş û rojev belawelabûn
 Tu pisporê hêja nebûn

Erd û ezman hejiya
Dil sekinî hiş hejiya 
Di hundirê malên qelp de
Mirov çûn vî alî hatin vî alî
Di hundirê epertmanên heram de
Malê dinyayê hat vî alî çû wî alî
Îsraf qulipî, riba qulipî
 Heykel ketin, poster ketin
 Hewes, qûlipîn; hêvî şikestin

Erd qelişî, mal qelişî
Tûxla ketin pirikêt ketin
Ev berhema ne Salih e ne Îzzet e
Ev hûnerê endezyarên bêrûmet e
Ev îmzeyên şaredaran e
Keda helal dibe mû naqete, 
Keda heram bibe weris jî diqete.
 Erdhejî, şoreşa jîyanê ye
 Ku xera nebe ava nabe

Ev hewara gelekî bêxwedî ye
Ev qêrîna qewmekî bêserok e
Ev giriyê neteweke bisedsalan e
Ev êşa xelkekî nezan e
Ev hişê dilekî zû germ dibe
Zû tê xapandin, zû sar dibe
Zû ji bîr dike, zû poşman dibe
 Şoreş-Wan bû çavê çil milyonî
 Çû bi hewara pênsed hezarî

Şoreş-Wan ji rihê gel firiya hat
Çavên çil milyon mirovî li ser bûn
Heft berçavkên Şoreş-Wan hebûn
Hemû jî nêrînên gelê wî bûn
Berçavkên wî, çekên wî bûn
Bergehên wî, hêza wî bûn
Bi berçavka qehremantiyê daket
 Ji berçavka wî rohnî pêket
 Di bin enqazan hezar kes dît
 
Şoreş-Wan ji hevalên xwe re fîkant
Di cih de hezar û hefsed kes hat
Di serê wan de hebûn qasket
Di destê wan de lepik û derfet
Ji wan enqazan Gozde derket
Ji wan lêgerînan Muhammed derket
Ji wan hêviyan Azra derket
 Herkes çû dewsa miriya, 
 Herkes li miriyê xwe giriya  

Baran dibarî, çadir nedihat
Berf  dibarî, germî nedihat
Baran dihat hindirû
Serma diket hindirû
Şoreş-wan hat bal wan û pirsî
Ev çi hal e, ev çi nale nal e ?
Gotin: Ban qul be binban şil e.
 Şoreş-wan got li hêviya kesî nesekinin
 Çi şikestî be, çi qul be emê tamîr bikin

Rihê gel, hejiya bi wê hewarê
Dilên mirarokî bi sedeqe û zikê
Biratî, hevaltî û îmtîhan hate rojevê
Şaredarî çi hat şandin di heman rojê
Qemyon û tir hatin bi dorê
Mihtaç û nemihtaç devê rê girtin
Yê lazim yê nelazim talan kirin
 Dizan ji dizan dizî, 
 Erd û azman lerizî 

Şoreş-Wan bihîst û hat ser rê
Talankaran anî vî alî rê
Bixweşkahî got ji wan re
Dinya bi dorê ye, ne bi zorê ye
Gazî mûxtaran kir
Got bila yên mihtaç bên vir
Yên ne mihtaç biçin wir
 Dibe ku hinekan bi dizî biribe
 Çav têr nebe, zik têr nabe 

Bi berçavka hêzê dît ku ceyran nîne
Cil lewitîne, laş lewitîne
Ava vexwarinê nîne
Çû çemê Dicle û Firat vegerand
Ava ceyranê û vexwarinê herikand
Gola Wanê kir sabûn û deterjan û şand
Ji rokê û ji ba ceyran afirand
 Wezîrê karê hêzê şaş ma
 Wezîrê karê hûndir li paş ma

Berçavka zîreetê da ber çavê xwe
Heywanên beredayî da dora xwe
Şîrê wan germ kir da zarokan
Mastê wan kir dew da mezinan
Gote wan: derfet hûnin, ey haziran
Dilê şivên bixwaze 
Kare ji nêri şîr derxe. 
 Berçavka ferq kirinê da ber çav
 Hişê Furqan kar bû li ber çav

Qampa Îranê xweşik bû
Çadira Îsraîl bi dek û dolap bû
Başûr milyon dolarek şandibû
Heta bi Siûdî pere şandibû
Ereba Japonan tije bijîjk bû
Ev alîkarî qeyd bûn di hişê Kurdan de
Bûne germîyek di dilan de
         Ma heqê cîrantî û biratiyê nebû
         Ma heqê vî gelî û rojekê bi kêf nebû

Li aliyekî sêwî, bî, seqet û nexweş
Li aliyekî tawanbar û kedxwar û nebaş
Ew pozbilind neçûn bal mirî û teazîyan
Ne çûn bal bêmal û birçiyan
Li wîllayan kêf kêfa wan bû 
Tira wan li ser doşeka wan bû
Ne eyb û ne fedî, eyba reş bû
 Lê ku tirsa gur ji baranê heba 
 Wê ji xwe re kulavek çêkira. 

Xwiya kir roniya çavan 
Hêviya heq û adaletê: Şoreş-Wan 
Komagah vekir, pêl enterê kir
Lîsteya endezyaran xuya kir
Derket lîsteya kedxwaran 
Li xwe kir cuppe ya dozgeran 
Girt bi qirpika heram xwaran 
 Bû qazî, jê kir destê dizan 
 Dizên veşartî tirsiyan û bazdan

Berçavka hikmetê da ber çavan
Ayet û hedîs hatin ber çavan
Çû mizgeftekê ku mînare ketiye
Nêrî ku îman di xerca mînarê de nîne
Çû hûndir ku du mele hene
Yek li hikmeta vê musîbetê digere
Yek li hêviya mehdî ye ku wî xelaske
 Nerî ku îmana bêilm nezantî ye
 Dît ku îmana bêehlaq dirûtî ye

Şoreş-wan bû mele li ser mînberê ye:
Erdhejî ayeta Xwedê ye
Nîşana rojeva birastî ye
Yê ku Cinnet heq kiribû, çû
Yê ku birîndar bû, şiyar bû
Hinek pozbilindbûn, bûne pisîk
Hinek nefs mezinbûn, bûne parsek
 Erdhejî nîşan û mûsîbeta Xwedê ye
 Tama aqil girtinê di wî derdî de ye

Şoreş-Wan psîqoloqê welat e:
Bi zarokan re zarok e
Bi bi ixtîyaran re ixtîyar e
Bavê mino xemê nexwe 
Dayika minê xemê nexwe
Qedehek jehrê vexwe 
Qedehek qehrê nevexwe
 Erdhejî kir leystik û danî ber zarokan
 Bêewleyî kir ders û da mezinan

Rêvebir bûbûn du felqe
Qiyamet rabe, dinya xera bibe 
Walî û şaredar li hev nagerin
Hewara! ji rêvebirên nezan
Hewara ! ji mezinên bihenekan
Nezaniya wan dibe bela serê belengazan
Şoreş-wan got: Ji bo xelasiya sixletan
 Bi a qirak û qijaka nekin; 
 Bi a teyrê baz bikin 

Berçavka meznayê hat ber çavan
Çavê dil vebû, dît Hikmet û Furqan
Dît ku erd birinc be, av rûn be, 
Ku xwedi tunebe zû xelas dibe.  
Şoreş-Wan bû sermiyanê welat
Ji her alî jê re nûçe û agahî hat
Hişê pispor, zanîst û şêwirmendan hat
 Ne karê herkesî ye pêşengî, rêberî û serokî  
 Yek heye, bi sedî; sed heye, ne bi yekî.

Şoreş-wan çû ser meyitê mektebekê
Nêrî ku ezber, maye di bin enqazê 
Fêm kir ku ev, nîşana şoreşa ilmê ye
Dît ku xera nebe, ava nabe
Got, ezber rabûye, sûndên derew qedexene,
Zimanê dayikê serbest e 
Mufredat Quran e, mamoste Muhammed e
 Got, kitêban bixwînin, cîvakê bixwînin
 Sîrûştê bixwînin, xwe bixwînin

Şoreş-wan, kurê erdhejê bû
Lê qahra hezar salî qurtandibû
Ew serlehengê nîşana sicdê li aniyê
Li qelpan xist, çewtî xistin erdê
Nerastî şikandin, derew qetandin
Hunermend kirin sîsmografên welat
Bijîşk kirin parêzgerên welat
 Gel kete dorê ji bo berçavkên wî
 Wî li kê dinerî berçavk diket dilê wî
 
Zîwer çû dikana berçavkan
Dît ku hêsir tên ji ber çavê peyvan
Peyvên rûmetê di bin dezgeh de ne
Peyvên fahşitiyê di rafan de ne
Rahişt peyvên bêferheng û ew leva kirin
Bi destê peyvên sêwî girt û ew mezin kirin 
Ev destan pêşî teslîmi Xwedê dûvra Domanan 
 Nîşan da ku edebîyat, bergeh û nerîn e
 Hesil ne kil û kildan e, hesil teşî û badan e.

Rêvebir bûbûn du felqe
Qiyamet rabe, dinya xera bibe 
Walî û şaredar li hev nagerin
Hewara! ji rêvebirên nezan
Hewara ! ji mezinên bihenekan
Nezaniya wan dibe bela serê belengazan
Şoreş-wan got: Ji bo xelasiya sixletan
 Bi a qirak û qijaka nekin; 
 Bi a teyrê baz bikin


